
        
            
                
            
        

    
	Д. КУГУЛЬТИНОВ

	ХАРЦЫН ХҮҮ БЯМБАА, ХААНЫ ГҮНЖ БУЛГАН
 

	“БНМАУ. АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1969 онд эрхлэн хэвлүүлсэн “Д. КУГУЛЬТИНОВ : ХАРЦЫН ХҮҮ БЯМБАА, ХААНЫ ГҮНЖ БУЛГАН” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Д. КУГУЛЬТИНОВ

	 

	Халимагийн зохиолч Давид Кугультинов 1922 онд хөдөөгийн багшийн гэр бүлд төржээ. 

	Кугультинов бага наснаасаа ном унших дуртай байсны дээр бүүр багаасаа шүлэг бичиж эхлэв. Сургуульд байх үеэсээ эхлэн халимагийн сонин сэтгүүлд зохиолоо нийтлэх болсон юм. 1940 онд Кугультинов «Идэр насны шүлэг» гэдэг нэртэй анхны түүврээ халимаг хэлээр хэвлүүлжээ. Түүнээс хойш яруу найрагчийн шүлэг халимаг, орос хэлээр олон удаа нийтлэгдэн гарсан юм. 

	Кугультинов шүлэгтээ өөрийнхөө сайхан эх орон, төрсөн нутгийнхаа нэр алдрыг хөдөлмөрөөрөө алдаршуулдаг жирийн хүмүүсийн тухай, эх орноо хамгаалах үйлсэд зүтгэсэн аймшиггүй зоригт дайчид, залуучууд ба хүүхдийн тухай бичдэг юм. 

	1958 онд Кугультиновын бичсэн «Моабитийн хоригдол» гэдэг найраглал хэвлэгджээ. Энэ найраглалаа татаарын яруу найрагч Баатар Мусаг Жалилийн дурсгалд зориулсан байна. Эх орны дайнд гар бие оролцсон коммунист яруу найрагч Кугультинов тус улсынхаа нийгмийн амьдралд идэвхтэй оролцдог хүн юм. Кугультинов халимаг ардын үлгэр домог, туульс зэрэг ардын аман зохиолын баялаг өв уламжлалыг сайн мэддэг юм. Тэрээр хэд хэдэн үлгэр бичсэн билээ.

	Энэ номд түүний бичсэн гурван шидэт үлгэр орсон бөгөөд тэдгээр үлгэрт үнэнч нөхөрлөл, эх орноо хайрлах үзэл болон дайсантай аймшиггүй чин зоригтой, тэвчээр хатуужилтай тулалддаг баатарлаг үйлсийг харуулна. 

	Д. Кугультинов 1961 онд РСФСР-ын төрийн шагнал хүртсэн юм.

	ХАРЦЫН ХҮҮ БЯМБАА, ХААНЫ ГҮНЖ БУЛГАН

	 

	Эрт урьд цагт өөлдийн орны хаан Шараагийнд Бямбаа гэгч нэртэй өнчин хүү зарагдаж байжээ. Өмөг түшиг байхгүй тэр хүүг хааны ордныхон бүгдээрээ доромжилдог байв. Түүнд хааны хоолны шавхруу өгнө. Өгөх өгөхдөө ноход цадталаа идсэний хойно өгдөг гэнэ.

	Нэгэн өдөр Бямбаа хээрээс алтан өндөг олж, түүнийгээ ордонд авчрав. Хаан өндөг үзэж сонирхоод хэлсэн нь:

	— Нэгэнт өндөг олсон болохоор алтан тахиа ол. Олбол миний хамгийн бага охиныг гэргий болгож ав, эс олбол толгойг чинь авна гэжээ.

	Нэгэнт бүхнээс хүчтэй эзний зарлиг тул яана гэх вэ? Бямбаа явж алтан тахиа эрэх боллоо. 

	Алтан тахиаг хэн ч олж чадахгүй болохоор хорвоо дэлхий дээр байгаа бүх улс зовж зүдэрч байв. Мэргэд хэлэхдээ: «Алтан тахиаг олсон улс гүрэн ямар нэгэн дайснаас айх аюулгүй, мус могой, чөтгөр шуламс тэр орноос зайлах болно. Өглөөний шүүдэр шиг цэвэр тунгалаг сэтгэлтэй, худал хуурмаг явдлын толбо ч үгүй тийм л хүн алтан тахиаг олж чадна» гэжээ. 

	Хэрэв Бямбаа алтан тахиаг олбол гагцхүү өөрт нь бус бүх ард түмэнд жаргал ирнэ гэж мэргэд урьдчилан хэлжээ. Олон зоригт баатрууд алтан тахианы эрэлд мордсон боловч зорилгодоо хүрсэн хүн нэг ч үгүй билээ. Одоо түүнийг эрэхээр Бямбаа мордлоо. 

	Залуу долоон долоо дөчин ес хоног яваад, нэгэн сонин хүнтэй дайралджээ. Өөрөө цасаар бүтсэн юм гэнэ. Морь нь цасаар бүтсэн юм гэнэ. Тэр хүн талын салхи шиг дуугаран байж:

	— Баатар эр хаа хүрч явна? гэж асуув. 

	— Би баатар эр биш хааны зарц, мал хариулдаг хүн. Хаан надад алтан тахиа ол гэж тушаал өгсөн. Би олбол бага авхайгаа надад гэргий болгон өгөх юм. Эс олбол толгойг минь авах юм. Хааны авхай надад хэрэггүй, өөрийн минь толгой хайран байна! гэж Бямбаа хариу хэлэв. 

	— Ингээд чи жаргах нарны зүг яваад бай! Алтан тахиа өндөр модны оройд үүрээ зассан. Жирийн хүмүүсийн дотроос гагцхүү алтан өндөг л олсон хүн тэнд хүрч чадна, өөр хүн чадахгүй. Хэрэв чи сайн баатар бол алтан тахианы өглөөний унтлагаар дайралдана. Хэрэв чи дунд зэргийн баатар эр бол алтан тахианы өдрийн унтлагаар нь дайралдана. 

	Хэрэв муу баатар бол оройн унтлагаар нь дайралдана гэж хэлчхээд цасан биетэй, цасан морьтой хүн алга болж одов. 

	Бямбаа дэрстэй цөлдүү газраар нэлээд явж байтал алс тэртээ асар том өнчин мод харагдлаа. Тэр модонд өдрийн газар ойртон очиж харвал модны орой тэнгэрийн оройгоос гуравхан хуруу дутуу юм. 

	Модыг тойрон явах юм гэхэд нэг сар хурдлан давхих хэрэгтэй байжээ. 

	Модны холтос нь ташуурын мод шиг гөлгөр бөгөөд цэлмэг өдрийн нуурын ус гялтганах мэт үзэгдэх ажээ. Модны торгон оройд алтан тахианы мөнгөн үүр, уруу нь харуулаад барьсан танан цагаан гэр мэт харагдана. 

	Бямбаа модыг нар зөв тойрон нэг сар явжээ. 

	Тэгтэл нэг өглөө эрт модноос шат дүүжигнэж байхыг харлаа. Бямбаа хөлөө шатанд хүргэмэгц, шат түүнийг өөд нь аваад явжээ. Дээш явах тутам гэрэл улам хурц болно. Тахианы үүрээс цацран гарах нүд гялбам хурц гэрлээс далдиран малгайгаараа нүдээ тагласнаас хойш ч үүрэн дотор байгаа алтан тахиа нэвт харагдаад байв. Бямбаа халааснаасаа том алчуур гаргаж, түүгээрээ тахиаг бүтээж нарийн гинжээр хөлийг нь тушиж аваад газарт бууж ирлээ. Бямбаа аян замын жолоог гэрийн зүг заллаа. 

	Явж явж орой болохын алдад нэгэн бяцхан ногоон ухаа дээр ирж өөрөө ч амрах, морио ч амраахын тулд хонохоор шийджээ. Бямбаа нэлээд их унтаад сэртэл харах нүдэндээ итгэмгүй, хачин сонин зүйлийг олж үзлээ. Долгио хэлбэртэй цэнхэр туяатай, гантиг цагаан ордон түүний өмнө сүндэрлэнэ. Ордны алтан орой шөнийн түүдэг гал шиг гялалзана. Хаалга үүдэнд нь мөнгө хуяг дуулгатай, харуул манаа зогсжээ. Өглөөний нарны туяанд урт ган жадны нь үзүүр сүртэйеэ гялалзана. «Нэг ч хүн хараагүй дээр оргоё» гэж Бямбаа шийджээ. Босохоор өндийтөл «Эзэнтэн сэрлээ. Эзэнтэн бослоо» гэсэн олон хүний сандрах дуу сонсогдлоо. Бямбаа хэний тухай ярьж байгааг ойлгож ядан байтал асар том том морь унасан гурван баатар давхин ирж мориноосоо сэвхийтэл шалмагхан бууж Бямбаагийн өмнө сунаж мөргөн хэлсэн нь:

	— Зарлигийг буулгагч эзэн минь! Бид таны тушаалыг хүлээж байна!

	— Та нар намайг яадаг санж, өөрсдөө мэд гэж Бямбаа ичингүйрэн бувтнав. Хоёр баатар түүнийг сугадан түшиж ордны зүг авч явлаа. Харуул манаа зэр зэвсгээ бөхийлгөв. Гурав дахь баатар хаалга үүдийг нээж өгнө. Баялаг сайхан орд харшийн дундуур явах зуур энэ баатар дөчин найман хаалга нээлээ. Хамгийн сүүлд дөчин ес дэх хаалга нээгдэв. Тэнд хоёр зандан ор, үнэт сайхан хивсээр бүтээгдсэн байхыг Бямбаа харав. Тасалгааны төв дунд том төмөр авдар байх бөгөөд түүний дээр арай багавтар хүрэл авдар, түүн дээр мөнгөн хайрцаг байлаа. Мөнгөн хайрцаг дээр алтан тахиа сууж байв. Алтан тахиа Бямбааг хармагц шал руу дэвхрэн бууж гялалзсан бяцхан толгойгоо гудайлгаж нарийн хоолойгоор уянгалуулан:

	— Аяа зарлигийг буулгагч эзэн минь! Таны тушаалыг хүлээж байна. 

	— Бид аль болох түргэнээр гэртээ хүрвэл сайн сан гэж Бямбаа зүрхэлж ядан хэлэв. 

	— Аяа зарлиг буулгагч эзэн минь намайгаа уучлаарай, та чинь гэртээ байгаа шүү дээ гэж алтан тахиа хүндлэн хэллээ. 

	— Миний хаан таныг авчир гэж надад тушаасай юм гээд Бямбаа зүрхлэн хэлэв. 

	— Та Шараа хааны тухай, түүний улсын тухай ярьж байна уу? Тэгвэл тэд наашаа ирэг! гэж алтан тахиа далавчаа дэрвүүлэн байж хэлжээ. Алтан тахиа энэ үгийг хэлж дуусмагц гадаа, олон хүний дуу гарч, ордны хаалга нээгдэж Шараа хааны албат иргэд орж ирлээ. Энэ олны Манлайд хааны бага гүнж цэцэн Булган явна. Хааны зүйрлэшгүй үзэсгэлэнт гуа гүнжийн гэрэл туяа нь тэнгэрийн өндөр хөх мандлаас нарыг авчраад ордонд тавьсан мэт байлаа. Хүмүүс энэ туяанд сохрохоос болгоомжлон, алгаараа нүдээ таглана. 

	Булган хоёр гарыг наманчлан Бямбаа өөд:

	— Манай ард түмний алдарт хүү чамайг ард түмэн хүлээж байна. Чамайг байхгүй хойгуур манай улс руу харгис хэрцгий мангас халдан дайрч миний эцэг хаан Шарааг алж, адуу мал, үхэр сүрэг, сайхан охидыг хүчээр аваачиж эх орныг чинь цөлмөн дээрэмдэж байна гэж гунигтайхан хэлэхэд түүний хархан нүдэнд нулимс гүйлгэнэнэ.

	Бямбаа сайхан Булганы өөдөөс гайхан харах бөгөөд яах ч учраа олж ядна. Гэвч эх орноо аврахын тулд бүхнийг хийх зориг шийдвэр түүний сэтгэл төрлөө. 

	— Цэрэг эрчүүд таны тушаалыг хүлээн байна гэж цэргийн дарга хэллээ. 

	— Морийг минь авчир! гэж Бямбаа тушаажээ. Улсынхаа шар эрээн тугийг намируулсан арван мянган зоригт баатруудаас бүрдсэн цэрэг эрс Бямбааг дагалдан одлоо. Тэд гурван настай ирвэс, уурлаж хилэгнэсэн барс мэт үрээ харамласан хүчит арслан мэт харгис мангасын зүг довтлон орлоо. Сартай шөнө гэгээтэй боловч гэрэлт өдөртэй зүйрлэшгүй. Сайхан баатар эрчүүдийн зориг хэчнээн их боловч залуу баатар Бямбаагийн эрэлхэг гавьяатай зүйрлэж болшгүй байв. Долоо хоногийн дотор өөлдийн орон дайснаас чөлөөлөгдөв. Тэнгисээс тэнгис хүртэл, газар тэнгэрийн дөрвөн уулзвар хүртэл Бямбаагийн алдар гавьяа цуурайтав. 

	Орчлонгийн хамгийн гуа үзэсгэлэнт, мэргэн ухаантай наран мэт Булган бүх ард түмний хурал чуулганыг хийлгэж өөлдийн хааныг сонгуулахаар шийджээ. 

	— Сайхан Булган соёрхож байна! Хонин сарын арван таванд бүх хүмүүс ордын өмнө цуглар! гэж элч зарлага зарлан явна. Хонин (5 дугаар) сарын арван тавны өглөө ордны өмнөх талбай хүнээр дүүрсэн байв. Тэнгэр язгууртан болоод тэдний ойрын шадар зөвлөгч, тайж, ноёд, харц ядуус, цэрэг эрс, адуучин, малчид цөм цугларчээ. Энэ бол үлэмжийн их хурал байлаа. Булганы тэргүүн зөвлөх, өндөр наст ухаант мэргэн Мөнхөө ард түмэнд хандан: 

	— Алдар хүндтэй жанжин, тайж, ноёд миний хэлэхийг сонсож бай! Энгийн ардууд, цэрэг эрс, адуучин, малчин нар сонсож бай! Биднийг захирагч мэргэн ухаант Булган та бүхэнд надаар дамжуулан уламжилж байна. Манай хаант улс уудам их бөгөөд баян боловч хаангүй байна. Хэнийг бид манай амьдралыг захирагч эзэн болгох вэ? гэлээ. 

	Ихэс дээдэс нь баячууд ба язгууртан нарын нэрийг хэллээ. Харц ядуус нь ухаант шударга үйлтэн нарын нэрийг дурдлаа. Олон хүний нэрийг хашхирсаар бөөн шуугиан боллоо. Үймсэн олон улс хөлөөрөө дэвсэлж тэнгэрт тулсан бөөн тоос босжээ. 

	— Миний ард түмэн сонсож бай! гэж Булганыг нарийн цээл хоолойгоор хэлэхэд цөм нам гүм болов. Тэгмэгц: — Дээд язгууртан, харц ардын аль алиныг гомдоохгүйн үүднээс би алдарт Бямбаагийн нэрийг хэлнэ гэв. Түүний гарал гэвэл харц, үйл ажил гэвэл ихэс дээдсээс дээгүүр хүн. Хэрэв та нарын сэтгэлд нийцэж буй бол ихэс дээдэс шар эрээн тугаа, цэрэг эрс илдээ, энгийн хүмүүс ташуураа өргө гэжээ. 

	Бүх туг, бүх илд, бүх ташуураа тэнгэрийн зүг өргөв. Ард түмэн Бямбааг хаан болголоо. Тэр өдөртөө Булган шинэ хааныг ордондоо урив. 

	Бямбаа ороод

	— Таны тааллыг сонсъё! гэж зориг муутайхан асуув. 

	— Үгүй хаад ноёд өөрсдөө тушаадаг шүү дээ! гээд охин инээмсэглэж: — Зарим хаан ухаантай, зарим хаан төдий л ухаантай бус байдаг шүү дээ! гэж нэмж хэлэв. 

	Хаан болж хараахан дасаагүй байгаа үнэнээ Бямбаа хэлжээ. Өөртөө үнэнч бөгөөд ухаантай зөвлөх мэргэн түшмэдийг сонгон авахыг Бямбаад сайхан Булган зөвлөлөө.

	Булганаас илүү ухаантай зөвлөх мэргэн түшмэл надад олдохгүй байх гэж бодож байснаа, Булган бол ертөнц дээр хамгийн сайхан хүүхэн юм гэдэг бас нэгэн бодол түүнд орж ирлээ. Нэлээд цаг хугацаа өнгөрч байтал ухаантай мэргэдийн дотроос саруул ухаантай, зуун насыг насалсан Мөнхөө нэгэн өдөр Бямбаад хэлсэн нь:

	— Улсын хаан хүн ганцаараа байх ёсгүй. 

	— Аа тийм энэ хорвоо ертөнцөд ганцхан охин байх юм. Түүнийг ямагт дэргэдээ байлгахыг би хүсдэг. Гэвч тэр малчин байсан хүний гэргий болохыг хүсэх болов уу даа гэж хаан хэллээ. 

	— Мэдэх хэрэгтэй юм шүү, хүсэж ч болох юм гээд өвгөн зальтайхан нь аргагүй инээмсэглэв. 

	Энэ ярианы маргааш нь хаан Бямбаа сайхан Булгантай гэрлэх найр наадмыг өөлдийн орон даяар зарлажээ. 

	Долоон долоо дөчин ес хоног найр үргэлжлэв. Тэр хоёр анх уулзаад л бие биедээ хайр сэтгэлтэй болсон, хоёулаа бие биедээ таарч тохирох болохоор Бямбаа ч гэсэн, Булган ч гэсэн баяр хөөртэй байлаа. Найр наадам тарж, айлчин гийчин тарсан хойно Бямбаа, Булган хоёр алтан тахианы байдаг өрөөнд оржээ. Тахиа мөнгөн хайрцаг дээрээсээ үсрэн бууж гал бадарсан бяцхан далавчаараа баяртайяа дэвлээ. 

	— Би мөн ч их баяртай байна! Би мөн ч их сэтгэл хангалуун байна! хэмээн гэрлэсэн хоёрт баяр хүргэж нарийхан цээл хоолойгоор донгодно. 

	— Чиний ачаар бид хоёр аз жаргал эдэлж байна. Бид чамд их баярлаж байна гэж Бямбаа Булган хоёр хариу талархав. Алтан тахиа далавчаа дэвэн байж:

	— Та хоёр алдар цуутай хоёр сайхан хүүтэй болно. Алдар цуутай хоёр сайхан хүүтэй болно гэж хэлжээ. 

	Бямбаа Булган хоёр өглөө бүр морь унаж, өөрийнхөө эзэмшихүүнийг эргэдэг байв. Тэд явах замдаа ихэс дээдсийн гэрээр орно. Энгийн ядуусын ч гэрээр орно. Тэд хүн ардынхаа үг яриаг сонсож ядуу зүдүү, өнчин өрөөсөн хүмүүст тусалж, зарга заалхайг шударга үнэнээр шүүдэг байна. 

	Бямбаа өсөх насныхаа өнчрөл зовлонг ерөөсөө мартдаггүй учраас хүн ардаа гомдоож зовоодоггүй байв. Тэр ямагт ард түмнийхээ дутагдал гачигдлыг бодох тул ард түмэн ч түүнд сайн байна. 

	Хятад нутгаас мод, чулуу газар шорооны уран дархнуудыг урих, олон зуун жилээр сэтгэл сэргээсэн дуучин нарыг дэргэдээ авахыг Булган Бямбаад зөвлөв. 

	Өөлдийн орон танигдашгүй болж хувирлаа. Дэрсээр хучигдсан нүцгэн шаргал тал шимт ногоон хөрсөөр бүрхэгдэв. Гол мөрний урсгал өөрчлөгдөж, хүмүүсийн гараар бий болсон цэнхэр сувгаар ус шуугин урсана. Ойн цоорхойд тугал, хурга хүүхэд мэт тоглон гүйлдэнэ. Хонь, үхэр, адуу, тэмээ зэрэг таван хошуу мал тоо томшгүй олон ажээ. 

	Энд тэндгүй суулгасан өндөр өтгөн модны навч үлгэр тууль хэлэхийн адил дүнгэнэнэ. Малчин олон аагим зуны халуунд үдийн төөнөх нарны хурц гэрлээс зугтан асар том царсны сүүдэрт суухдаа:

	— Манай алдарт хаан Бямбаад Будда бурхан өнө удаан жилийн жаргал хайрлах болтугай! гэлцэн шивгэнэлдэнэ. Улс гүрэн нь хавь ойрынхоо бүх хөршүүдтэй худалдаа наймаа хийх болов. Шаржигнасан нимгэн торго, хангинасан мөнгөн сав суулга, зөөлөн эрээн хивс, алт мөнгөөр чимсэн ган болд илд зэргийг тарган үхэр, хурдан морь, бяруун чинээ том хониор худалдан авдаг байлаа. 

	Өөлдийнхөн аз жаргалтай амьдран сууж байв. Нарт ертөнцөд мөнх юм гэж байх биш. Хаан Бямбаа, харц олонд уйтгар гуниг тохиолдлоо. Сайхан Булган хоёр хүү төрүүлээд, өөрөө үхлийн даваан дээр очив. Хаан Бямбаа харамсаж гашуудан нулимс асгаруулна. Алтан тахианы өмнө сөгдөн мөргөөд, Булганд туслахыг эрэн гуйна. Алтан тахиа ч уйлж

	— Үхлийг захирах чадал надад алга! гэж дахин дахин хэлнэ. 

	Булган үхэхийнхээ өмнө хайрт Бямбаа, түүний бүх шадар түшмэд, зарц нарыг дуудлаа. 

	— Та нар бүгд хоёр хүүд минь үнэнч байж, сайн сайхан эрчүүд болгон өсгөж чадахаа надад андгайл гэж тэрээр доройхон дуугаар хэллээ. 

	— Андгайлъя! гэж бүгд хариулаад өөлдийн дайчин шар эрээн тугийн өмнө сөхөрч, гандсан торгыг үнсэнэ. 

	Одоо миний сэтгэл амарлаа гэж ухаалаг Булган хэлээд амьсгалаа хураав. Ерэн есөн хоног орон даяар уй гашуу зарлажээ. Өөлдийн орны айл өрх бүр тэргүүлэгчээ алдсан юм шиг гашуудаж байв. Долоон өдөр бороо тасралтгүй ороход, хүмүүс:

	— Хурмаст тэнгэр манай Булганыг харамсан уйлж байна гэж ярилцаж байлаа. Тэр ч байтугай модод хүртэл навч мөчрөө хаялжээ. Бямбаа долоо хоног юм идэж уусангүй, унтсан ч үгүй. Залуу хааны амнаас гарах нандин үг бол: «Булган! Булган!..» гэдэг байжээ. 

	Бямбаагийн сууж байсан өрөөний үүдэнд авчирсан өлгийтэй хоёр хүүг нь асар том дуу түүнийг сэрдхийн өндийхөд хүргэв. 

	— А - аа! гэсэн дуу хаалганы цаанаас сонсогдов. 

	Хүүхдийн дууг сонсоод, Бямбаагийн царайд баярын мишээл тодорч, тасалгаанаас гарч ирлээ. Зарц түшмэд сунан мөргөв. 

	Цэцэн Мөнхөөгийн хэлсэн нь:

	— Бидний уй гашуу хэдийгээр их боловч бидний баяр баясгалан өөд хараач гэж хоёр хүүхдийн зүг зааснаа: — Манай баяр баясгаланг бага гэх үү? Энэ хоёр нэргүй тул нэр хайрла! гэв

	— Сайхан Булганы дурсгалд зориулж их хүүг нь Билиг, манай гүрний түшиг тулгуур болгож бага хүүг Чадал гэж нэрлэе гэж хаан Бямбаа бодлого болон байж хэлэв. 

	Цаг хугацаа улиран өнгөрнө. 

	Хоёр хүү өдрөөр биш цагаар өсдөг байв. Гурван жилийн дараа тэр хоёр, давхиж яваа хангал эмнэгийг дэлдэж аваад зогсоож чаддаг боллоо. Хаан хоёр хүүхдийнхээ багшаар ухаантай, туршлагатай эрдэмтэн түшмэл нарыг тавьжээ. 

	Цэргийн эрдмийг өөрөө заадаг болов. Аж амьдралын ерэн есөн ухаанд Бямбаагийн хамгийн дотнын түшмэл, зуун наст өвгөн Мөнхөө сургана. 

	— Амьдралд гэм хоргүй амьтан бүр амьдрах ёстой гэж тэр сургана. Ах дүү хоёр, Цэцэн өвгөний сургаалыг анхааралтай сонсоно. Билиг, Чадал хоёр ихэс дээдсийн хүүхэдтэй ч тоглоно, харц ядуусын хүүхэдтэй ч тоглоно. Тэр хоёр санаа сайтай хүүхдүүд байжээ. Нэгэн өдөр тэд нисэж чадалгүй модноос газар унасан хэрээний бяцхан ангаахайг олжээ. 

	Өөлдийн орны зандалчин цуст Халзны хүү нөхдөдөө:

	— Энэ ангаахайн далавчийг хайчлаад нохойноос яаж зугтахыг үзье гэж хэлжээ. 

	— Үгүй, амьдралд гэм хоргүй амьтан бүр амьдрах ёстой! гэж Чадал хариу болгон хэлэв. 

	Чадал мод руу шалмагхан авиран гарч айж сандарсан хэрээний ангаахайг үүрэнд нь буцааж тавилаа. Модны бүр шовх орой дээр сууж байсан хэрээ баярлан:

	— Гуага, гуага! хэмээн дуугарав. 

	Энэ явдлын тухай Билиг цэцэн өвгөн Мөнхөөд хэлбэл тэр хариуд нь:

	— Хийж сурч чадаагүй юмаа, шууд хийх гэж оролдох ерөөсөө хэрэггүй байдаг. Хэрээний муу ангаахай нисэх цагаасаа өмнө нисэх гэж байж золтой л амиа алдсангүй гэж хэлэв. 

	Булганыг нас барснаас хойш шаналж байгаа хаан Бямбаагийн сэтгэл зүрхийг Билиг, Чадал хоёр амраах боловч түүний сэтгэлд эхнэр нь өдөр бүр орж уйтгар гунигт дарагдана. Гэлээ гэвч ертөнцөд юм бүхэн улирч мартагдана. Уйтгар гуниг ч арилна. 

	Хаан Бямбаа сайхан охидыг шилэх сонгох үзлэгийг ордондоо хийх нь ээ гэсэн мэдээг элч зарлага нар орон даяар зарлан давхилдав.

	— Сайхан охид орд харшийн зүг яаран одоцгоо! хэмээн элч зарлага хашхиралдана. Түүний маргааш өглөө үүр цайхын алдад өөлдийн орны дээгүүр нэгэн омгийн таван зуун шуламс нисэн өнгөрч явав. Дорно зүгээс үүр туяарч өдөр болж байсан учраас тэд амрахаар яаран явсан байжээ. Хошуучлан нисэж явсан хамгийн ахмад шуламс гэнэт зогсож баяртайхан хэлсэн нь:

	— Хараач хараач, энэ чинь ямар орон бэ? Эндэхийн хүмүүсийн жаргаж байгааг та нар харж байна уу? гэв. 

	— Ийм орон байдгийг бид үүнээс өмнө яагаад мэдсэнгүй вэ? гэж хоёр дахь шуламс шүүрс алдан хэлжээ. 

	— Эзлэн авахыг зөвшөөрнө үү? гэж хэлээд гурав дахь шуламс урагшаагаа түрэн гарч ирлээ. 

	— Эзлэхийг зөвшөөрнө үү? Зөвшөөрнө үү! хэмээн бүгд ам булаацалдан хашхиралдана. 

	— Чимээгээ намд! гэж хамгийн ахмад шуламс ууртайхан хэлээд төмөр хошуугаар шиншилж байснаа:

	— Энд бидний аюулт дайсан алтан тахианы үнэр гараад байх шиг байна гэж хэлэв. 

	— Бид одоо яах бил ээ? гэж өөлдийн орныг эзлэн авахаар хамгийн түрүүнд санал гаргаж байсан шуламс шивгэнэн хэлээд, сүргийн дундуур тэмүүлнэ. Сарьсан баавгайн далавч шиг саргар нимгэн далавчаа дэрвүүлсээр хамгийн ахмад шуламс газарт аажим буулаа. Түүний хойноос бусад нь дагалдан буухад төмөр хумсны нь дуу үүрийн нам гүмд хангир жингэр хийнэ. Бүх шуламс ахмадынхаа хэлэх үгийг тэсэж ядан хүлээнэ. 

	— Алтан тахиа оршиж буй энэ орныг бидний хэн маань ч эзэлж чадахгүй. Ингэхлээр та бүхэн миний дотор ор, би таван зуун шуламсын хүчтэй болж хувираад энэ орныг эзэлье гэж тэрээр хэлэв. 

	Ахмад шуламс хамгийн ухаантай гэж тооцогддог учраас бусад дөрвөн зуун ерэн есөн шуламс зөвшөөрөв. Тас нясхийж шуугих дуу сонсогдож, хөх хөх оч үсрэн гарах нь нэг омгийн шуламсууд ахмадынхаа төмөр биед орж байгаа хэрэг ажээ. Ахмад шуламс бүгдийнхээ хүчийг биедээ шингээгээд, өөрөө нүдэнд үл үзэгдэх сум болон хувирч өөлдийн орон руу нислээ. Шуламс нисэж явах зуураа үхэр сүрэг, түүний дэргэд аргал түүж яваа хазгар охиныг олж харав.

	Охин тун царай муутай ажээ. Шуламс охиныг чиглэн очиж түүний цээжийг нэвтлэн оров. 

	Ингээд үхэр хариулж явсан охин үзэгдээгүй сайхан хүүхэн болон хувираад, агшин зуур ухаан алджээ. Охин ухаан ортол наран мандсан байжээ. Аясын салхи өвс ногоо сэвэлзүүлэн, тэнгэрт болжмор жиргэж байв. Охин босож маш их гайхан эргэн тойрныг харлаа. Болсон бүх явдал түүнд зүүд мэт санагдана. Цагаан алгаараа баруун нүдээ дараад харсан ч ялгаагүй хорвоо ертөнц мөн л үзэсгэлэнтэй сайхан харагдана! Гүйгээд үзтэл хөл нь хөнгөрөн хурдалж гурван сартай ишигний хөл мэт байж гэнэ. Өөрийнхөө биеийг чимхэж үзэхэд өвдөж байна гэнэ. Тэгэхээр нь сөхрөн суугаад:

	— Аяа их Будда бурхан минь, ихээхэн ивээл үзүүлсэнд чинь баярлалаа гээд шинэхэн хятад нимгэн торгон бошинзоо муухай болохоос эмээж тэр дорхноо босон харайв. Охин худгийн зүг гүйж очоод, баярласандаа инээх уйлах хоёрыг хослуулан байж өөрийн дүрсийг усанд тольдон харлаа. 

	Тэгтэл түүний чихэнд морин төвөргөөн сонсогдов. Эргэн харвал гурван морьтой хүн түүний тийш хуй салхи мэт довтолно. Сайхан морьд нь жигүүртэй шувуу мэт хурдан ажээ.

	— Үүнээс хойш чи зөвхөн миний хүссэн бүхнийг хийх болно! гэж хэн нэгэн хүн дотроос нь зандрангуй тушааж, зүрхнээс нь дугтрах шиг болжээ. Охин дахин ухаан алдаж, түүнд тушаасан шуламс охины хэлэх ярих бүхнийг удирдах боллоо. 

	— Энэ сайхан охин хаанаас гараад ирэв ээ? Хэний охин бол оо? гэж түүний дэргэд ирж зогссон морьтой хүмүүс бие биеэсээ асууна. 

	— Сайхан охин минь, таныг хэний охин болохыг бид мэдэхгүй юм. Гэвч манай алдарт хаан Бямбаагийн орд харшид очиж, бэр сонгон авах үзлэгт оролцохыг урья гэж морьтой залуусын нэг хэллээ. 

	— Тоож хэлсэнд чинь баярлалаа, ах хүү минь, гэж охин эелдэгхэн хариулав. 

	— Мөн ч их даруулгатай охин байна! гэж нөгөө нэг морьтой хүн гайхаж байснаа:

	— Таны нэрийг хэн гэдэг юм бэ? гэж асуув. 

	— Баяр гэж охин ичингүйрсэн янзтай инээмсэглэв. 

	— Танд мөн ч таарсан нэр байна даа гэж гурав дахь хүн хэллээ. 

	Баярыг ордонд хүрэлцэн ирэх үеэр бүх гүрний хамгийн сайхан охидыг энд цуглуулсан байв. Хаан болоод түүний шадар бараа бологч нар охидын эгнээг гурвантаа тойрохдоо Баяр дээр ирээд гурвантаа зогсжээ. 

	Баяр, хааны өөдөөс маш их учиртай харахад хаан түүний санаа бодлыг ойлгов. Харцыг нь ажиглавал: «хамгийг чадагч Бямбаа минь намайг эхнэрээ болгож ав! Чамайг жаргааж чадна» гэсэн мэт. 

	— Тэмцээнээ эхэлье. Охин бүр нэг дуу дуул! гэж Бямбаагийн тэргүүн зэргийн түшмэл ахмад настан Мөнхөө хэллээ. 

	Хаан өдрийн турш үзэсгэлэнт охидын сайхан дууг сонсох бөгөөд охидын дуу болжмор жиргэх лугаа адил чихнээ чимэгтэй ажээ. Гэвч долоо хоногийн турш хааны сэтгэлд Баярын дуу хадаастай байв. Баяраас илүү дуулах хүн алга гэж үзжээ. 

	Хаан долоо хоногийн турш охидын бүжиглэхийг үзэв. Гайхалтай сайхан бүжиг, бүгдийг баясуулна. Охид хүүхнүүд, хаан болоод түүний шадар бараа бологчдын өмнүүр халин нисэх шувуу мэт хөөрч, зун цагийн эрвээхэй шиг эргэлдэнэ. Бөмбөр нижигнэж, хонх хангинаж, товшуурын дуу хадаж байлаа. Охид хэчнээн сайхан бүжиглэвч хааны нүдэнд ганцхан Баяр л харагдана. Баяраас илүү бүжиглэх хүн үгүй ажээ. Бүжиг дуу хоёрын дараа оюун ухааны сорилт болжээ. 

	— Хорвоо дээр хамгийн хурц юм юу вэ? гэж ахмад настан Мөнхөө асуулаа. 

	— Өлссөн хүний шүд хурц

	Үхэх хүний нүд хурц

	Үүлний хоорондох наран хурц гэж Баяр хариулжээ. Баярын хариулт бусад охидынхоос илүү мэргэн болов. 

	Өөлдийн орон даяар хаан Бямбаа гэрлэх өргөн найр хурим зарлажээ. Бөх барилдаж, хурдан морь уралдаж, газар сайгүй найр наадам болов. Долоон долоо дөчин ес хоног найр наадам үргэлжилж, архи арз гол мөрөн мэт бялхан ургав. Ингээд шуламс эм Баяр, энх жаргагч гүрний хатан хаан боллоо. 

	Бямбаа хурим хийснээсээ хойш нэг жил ордноосоо гарсангүй. Шинэ гэргий нь нар ургахаас эхлэн жаргах хүртэл дуу дуулж өгнө. Нар жаргахлаар бүжиг хийж үлгэр хэлдэг байжээ. Дараа нь зэрэгцэн суугаад эелдэгхэн дуугаар:

	— Намайг хар гэж хэлдэг байв. Бямбаа баярлан мишээж гэргийнхээ хар нүд рүү харж байснаа алгуураар гэдрэг түшилгээ налан, бөх унтдаг байжээ. 

	Нөхрөө унтуулчхаад эм шуламс Баяр, ордны цонхоор нисэн гарч, Өөлдийн орноор хэсүүчилдэг байлаа. Аян замд оройтоод хээр хөдөө хонож байгаа аянчдыг олж алдаг байжээ. 

	Хаан Бямбаа өглөөнөөс аваад орой болтол эхнэрээ ширтэн шохоорхоно. Бямбаа эхнэрийгээ миний нүд рүү харж намайг унтуулаасай, унтах зүүд жаргал цэнгэл авчирна гэж тэсэж ядан хүлээнэ. Бямбаа юу ч сонирхохгүй, залхуу хойрго, уур хилэнтэй болсны дээр хэнтэй ч зөвлөхөө больж юм бүхэнд ганцхан Баярын амыг дагадаг болжээ. 

	Хурим найр хийснээс хойших нэг жилийн дотор өөлдийн орны байдал шал өөр болов. Ихэс дээдэс болон баячууд, хааныг ордноосоо гарах больсныг далимдуулан ядуусыг хавчин, хяхаж эхэлжээ. Бэлчээр, цэцэрлэг нь хатаж ганджээ. Тал нутагт олонтоо тохиолдох болсон үхлээс айсан хүмүүс яагаа ч үгүй эрт хаалга үүдээ түгжин нуугдана. Нэг өглөө Бямбаагийн хурц ухаант түшмэл зуун наст Мөнхөө түүн дээр орж иржээ. 

	— Чамайг хаан болгосон хүмүүс чамтай уулзахыг хүсэж байна гэж тэр хэлэв. 

	— Хаан өөрөө хүссэн цагтаа тэдэнтэй уулзах болно гэж Баяр Бямбаагийн урдуур орж ширэв татан хэлээд, түшмэлд гар гэсэн дохио өглөө. Хаан уурлаж байгаа Баяр луу инээмсэглэн харах бөгөөд Баяр нь урьд урьдаас улам сайхан болсон мэт санагдаж байжээ. 

	Нэгэн өглөө уйтгарлан байгаа Баярыг харсан хаан түүнээс:

	— Хонгор минь чи юунд уйтгарлаж гунь аа вэ? гэж асуув.

	— Мэдэхгүй, уйтгарлах шалтгаан алга даа. Гүрэг хааны эхнэрийг хулгай аваад явсныг саналаа. Гэв гэнэт намайг хулгайлбал яана, чамаасаа хагацаж үхвэл яана даа? гэж бодлоо гэв. 

	— Яалаа гэж, чамайг хулгайлна гэнэ үү? гээд хаан Бямбаа суудлаасаа ухасхийн босов. 

	Орд харшийг тойруулан хана хэрэм барьж, тал бүрд нь харуул манаа гарга! Ордонд хүн бүү оруул! гэж хаан тушаажээ. Улсын хилийн дагуу араатан амьтан ч, жигүүртэн шувуу ч давахын аргагүй мөн тийм хана хэрэм босго! гэж хаан тушаав. 

	Баяр долоо хоног дуу дуулж, бүжиглэж хөгжилтэй байлаа. 

	— Би чиний ухаантайг одоо мэдлээ. Ухаантай хүмүүсийг хайрлахгүй байж болохгүй! гэж Баяр хэлээд, нөхөртөө эрхлэн наалдана. 

	Баярын хөгжилтэй байгаад хаан баярлаж байлаа. Одоо хааны албат иргэдээс хэн ч ордонд орж чадахгүй боллоо. Хааны ордны хана хэрмийн цаана, улс гүрэн уналтын байдалд оржээ. Гадаадын худалдаачид эд бараа авчрахаа больсон учир зах зээл хоосорлоо. Хүмүүс нутаг усаа орхиж, аятай амьдралыг эрж, нэг нутгаас нөгөөд нүүдэллэн явлаа. Гэвч аж амьдрал газар сайгүй адилхан муу байжээ. Нэлээд цаг хугацаа өнгөрсний дараа Баяр дахин уйтгарлах болжээ. 

	— Хонгор минь, чи яагаад уйтгарлах болов оо? гэж хаан зовсон янзтай асуув. 

	— Би чиний албат иргэд ач тусыг чинь мэдэхгүй байгаад гайхах юм. Ялангуяа чиний дэргэдээ авч ивээлээ хүртээж байсан хүмүүс чинь, цаадуул чинь чамд атаархаж байна. Тухайлбал. Чиний Мөнхөө... гэв. 

	— Мөнхөө гэнэ ээ? Түүнийг зооринд хийж хорь! гэж хаан хилэгнэн хашхирлаа.

	Ингээд өвгөн Мөнхөөг зооринд хийлээ. Бах нь ханасан Баяр шөнө зооринд орж ирээд, тавлах янзтай хэлсэн нь:

	— Чи хаантай уулзахыг хүсэж байна уу? Чи түүнийг ард түмэнтэй уулзуулах уу? гэж шивнэв. Өвгөн Мөнхөө урд нь шуламс зогсож байхыг хараад, дуу алдан хаалганы зүг ухасхийтэл, Баяр ган хошуугаа зоожээ. 

	Маргааш өглөө Баяр нэн баясгалантай бөгөөд хаанд тун эелдэг байжээ. Гэтэл тэр шөнө нь шуламсын баяр баясгалан нь арилж уйтгар гунигт дарагдав. Баяр ан хийгээд буцаж яваад гудамжинд яваа нэг залууг харжээ. Шуламс эм, дайран орвол тэрээр бушуухан гэртээ ороод үүдээ хаажээ. 

	Намайг шуламс эм хөөлөө гэсэн дуу хаалганы цаанаас сонсогдов. 

	— Алтан тахиа байгаа хааны улсад шуламс байх ёсгүй гэж өөр нэг хүн хариулах дуу сонсогджээ. 

	— Хаанд зөвлөх хэрэгтэй байна. Хаан алтан тахиатайгаа яриад үзэг гэж өөр нэг хүний дуу гарна. 

	— Чи яаж зөвлөх юм бэ? Түүн дээр чинь орж болохгүй байгаа шүү дээ гэж хоёр дахь хүн гомдсон янзтай хэллээ. Баяр алтан тахиаг алах гэж өвчтэй дүр үзүүлэн өглөө орноосоо боссонгүй.

	— Хонгор минь чи яагаа вэ? гэж хаан сэтгэл түгшин асуув. 

	— Миний бие тун муу байна гэж эхнэр нь ёолон байж хэлэв. 

	Бямбаа хаан гүрнийхээ хамаг сайн эмч домч нарыг ордондоо дуудан ирүүлэв. Хатны өвчинд тэд янз бүрийн онош тавьжээ. Нэг хэсэг эмч нар элэг нь хавдаж гэнэ. Нөгөө хэсэг нь хэн нэг хүн хордуулж гэнэ. Ямар ч эм тус нэмэр болсонгүй.

	Хаан Бямбаа эмч, домч, эрдэмтэн мэргэд нартаа Баярыг гурав хоногийн дотор эдгэрүүл, тэгэхгүй бол хатуу ял шийтгэл тулгана гэж сүрдүүлжээ. Гурав хоног өнгөрлөө. Баяр урдын адил юу ч идэхгүй байв. Баярын амьсгаадах, ёолох хоёр хааны чихэнд хадаж, түүний сэтгэлийг шаналгана. Бүх эмч домч нарыг шийтгэж зоорь нүхэнд хорьжээ. 

	— Хонгор минь юугаар эмнэвэл эдгэрэхийг чи өөрөө мэдэх юм биш биз? гэж зовж шаналсан Бямбаа уйлан шивгэнэв. 

	Баяр дуугарсангүй. 

	— Хэлээд өгөөч, тэгэхгүй бол би үхлээ гэж Бямбаа эхнэрээсээ гуйна.

	— Чи битгий үх. Нэг эм байна. Гэхдээ тэр нь чамд туйлын их үнэтэй зүйл гэж Баяр аяархан хэллээ. 

	— Хорвоо ертөнцөд чамаас үнэтэй юм над алга! гэж баярласан Бямбаа хэлэв. 

	— Над алтан тахианы шөл л тус болж магадгүй гэж шуламс эм тун ч зовуурилсан янзтай хэллээ. Хаан Бямбаа ахлах тогоочоо дуудаж «алтан тахиа чанаж ир» гэж тушаав. 

	Тогооч хааны өөдөөс үг хэлж чадалгүй алтан тахиаг гал зууханд аваачиж тогоотой буцалсан усанд хийлээ. 

	Энэ үеэр Билиг, Чадал хоёр гадаа тоглож яваад: Бушуухан гал зууханд ороод ир! гэж алтан тахиа дуугарахыг сонсов. Тэднийг гал тогоонд гүйгээд орж иртэл:

	— Хаан, алтан тахиаг чанаж хатандаа шөл хийж өг гэсэн юм гэж тогооч хэлэв. 

	— Миний махыг түргэн идэцгээ, Билиг толгойг минь ид, Чадал саврыг минь ид. Зүрхийг минь хэнд ч харуулалгүй нуугтун гэж алтан тахианы уйтгарт дуу гарахыг ах дүү хоёр сонсжээ. 

	Билиг, Чадал хоёр алтан тахианы гуйсан ёсоор бүхнийг гүйцэтгэв. 

	Тэд алтан тахианы зүрхийг мөнгөн хайрцагт хийж модны доор булжээ. Хааны тогооч цэлэлзсэн тунгалаг шөл барьсаар хатны өрөөнд орж ирлээ. Хаан инээмсэглэн, эдгээх чадалтай аяга шөлийг хатандаа барилаа. 

	Шуламс эм орноосоо босож ирэхдээ:

	— Нөгөө муу тахианы мах нь хаана байгаа юм бэ? гэж хилэгнэн асуув. 

	— Хаана байгаа юм бэ? гэж хаан Бямбаа аянга мэт дуугарч гэнэ. 

	Тогооч айсандаа золтой л үнхэлцэг нь хагарчихсангүй, гэвч сэтгэлээ жаахан уужрахаар:

	— Би шөлөө болохоор давс авчрахаар гарсан юм. Энэ үеэр гаднаас Билиг, Чадал хоёр өлсөж орж ирээд тахиаг идчихжээ. Тэд энэ тахиаг эмд орох юм гэж мэдээгүй биз гэв. Үүний хариуд хатан инээмсэглэж:

	— Ер нь бидэнд шөл нь чухал л даа гэв. 

	Баяр эдгэрсэн дүр үзүүлэн хаан Бямбааг баярлуулахын тулд дахин дуулж, бүжиглэж, үлгэр хэлж эхлэв. Хэд хоногийн дараа дахин өвчтэй дүр үзүүлжээ. Хаан бүх эмч домч нараа цаазаар авсан учир Баярт юугаар ч тусалж чадахгүй байв. Харийн гүрнүүдэд элч зарлага явуулсан боловч ирж эмчлэх хүн гарсангүй. Баяр өвчилснөөсөө хойш арав дахь хоног дээрээ "би үхэх гэж байна, баяртай" гэж хаанд хэллээ. 

	— Үгүй, үгүй чи минь үхэж болохгүй, амьд байж үз! Чамайгаа амьд байлгахын тулд бүх улсаа, өөрийгөө ч өгөхөд бэлэн байна гэж хаан Бямбаа хашхирчээ. 

	— Над тус болох ганц зүйл байна гэж хатан ёолж ёхлон хэлэв. 

	— Юу вэ? гэж хаан тэсэж ядан асуулаа. 

	— Тэр чинь алтан тахианаас үнэтэй. 

	— Юу вэ? гэж хаан дахин давтав. 

	— Би хувьдаа ийм их үнэт зүйлийг хэрэглэж эдгэх гээгүй юм, гагцхүү чиний тусын тулд юм аа. Хэрэв чи үхэх юм бол чиний цэцэглэж байгаа энэ гүрэн сөнөх болно. Хэрэв би үхэх юм бол чи уйтгар гунигт дарагдаж үхэх болно. Чиний болон чиний гүрний тусын тулд юм шүү! Чи сонсож бай! Гагцхүү Билиг, Чадал хоёрын зүрхээр хийсэн шөл над тус болох байна гэж шуламс эм хаанд шивгэнэн хэллээ.

	— Улс гүрний тусын тулд... гэж Бямбаа хэлээд зандалчин Цуст Халзаныг дуудаж, — Билиг, Чадал хоёрыг алж зүрхийг нь ордонд авчир гэж тушаав. 

	— Ёсоор гүйцэтгэе! гэж Цуст Халзан хэллээ. 

	— Тэнэг минь чи сонсож бай! Ард олныг цуглуулаад, түүн дээр Билиг, Чадал хоёр эцгийгээ алж, хаан суух хорон санаа агуулж байгаад баригдаж, бүх хэргээ хүлээсэн ба өөрсдийгөө цаазаар ав гэж хаанаас гуйсан юм. Хаан маань зөөлөн сэтгэлтэй хүн болохоор хүүхдүүдээ үгүй гэж хэлж чадсангүй гэж хэлээрэй гэж хатан намуухан дуугаар ойлгогдохоор хэлжээ. 

	— Таны мэргэнийг би ойлголоо гэж Цуст Халзан хариулжээ. 

	Тэр өдөр хаан Бямбаагийн зарлиг ёсоор ард олон талбайд цугларчээ. Хүн бүр урагшаа тэмүүлнэ. «Хүсэж хүлээсэн хаан маань ард олонтойгоо ярих гэж байна» гэж хүмүүс хоорондоо ярилцана. Гэтэл Цуст Халзан гарч ирээд, Билиг, Чадал хоёрын гэм буруу, хааны буулгасан зарлигийг нийтэд зарлан мэдэгдлээ. Зандалчны үгийг хэн ч үнэмшсэнгүй, бүгдээрээ дуугүй зогсож байжээ. 

	Хааны зарлигийг гүйцэтгэхийнхээ өмнө зандалчдын ахлагч Цуст Халзан мэгдэн сандарч, гурвантаа сөхөрч гурвантаа мөргөлөө. Зандалчин, бид хоёр хүүд нь үнэнч байна гэж цэцэн Булганд өргөсөн тангаргаа няцаж байгаадаа өршөөл уучлал гуйсан байжээ. Түүний хажууд том гэгч нь балт байна. 

	Энэ үеэр цэлмэг хөх тэнгэрт гялалзан харагдах ордны ганжрын баруунтай гэнэт бяцхан хар үүл гарч ирлээ. Урьд хожид гараагүй энэ жигтэй үзэгдэл хүмүүсийн гайхаш төрүүлжээ. 

	Эхчүүд "Цуст Халзан" гэж хүүхдээ айлгадаг энэ зандалчин өөрийнхөө ажил үйлийг ямагт ид бахтай, сэтгэл хангуулан ширүүн догшин гүйцэтгэнэ. Цуст Халзан хайрлах хамгаалах хүнгүй ядуу хүмүүсийн толгойг хялбархан цавчина. Цуст Халзан үнэн хэрэг дээрээ арчаагүй аймтгай муу амьтан юм. Цуст Халзан харгис хатуу шийдвэр хаанаас хүлээж аваад, түүнийг гүйцэтгэхээс татгалзах чадалгүй байдгийн учир нь өөрийнхөө хар амийг хаацайлсан хэрэг юм. Нөгөөтээгүүр Билиг, Чадал хоёрын эхийг үхэхээс өмнө хоёр хүүд нь үнэнч байх тангараг өргөж, ариун тугийг үнссэндээ болж тэр хоёрыг алж үл чадна. 

	Зандалчин улаан хувцасныхаа ханцуйг тохойгоо хүртэл шамлаад:

	— Арз авчир! гэж хашхирлаа. Хүний зүрх чангалах ундааг амсар дүүрэн бялхуулсан асар том аягыг далан нэгэн хүн дааж ядан авчирлаа. Цуст Халзан нэг амьсгаагаар ууж аягыг суллав. Үхэр нүдний нь том судас цусаар дүүрчээ. Тэрээр урт иштэй алман сүхээ газраас авч ирийг нь үзэж эхэллээ. 

	Ордны оройн баруунтаа гарч ирсэн бяцхан хар үүл задарч, тэнгэрийн тэн хагасыг бүрхэв. 

	— Хүүхдүүдийг авчир гэж Цуст Халзан хашхирсан байна. Хаан Бямбаагийн зарц нар тэднийг дагуулан ирлээ. Чадал огтхон ч айсан янзгүй урагш гарч ирээд:

	— Намайг эхлэн алаг! гэж хэлэв. 

	— Би чиний ах, намайг урьтаж алаг! гэж Билиг дүүгийнхээ урдуур орж зоригтой гэгч нь хэллээ. Ах дүү хоёр хэдийгээр үхэхийг хүсээгүй боловч аврагдах аргагүй болохоор ёстой эр хүн шиг байж, нэр төрөө гутаахгүй, омог бардам үхэхээр шийджээ. 

	Цуст Халзан ах дүү хоёр луу харж:

	— Ах нь яваад ир! гэж сөөнгөдүү хоолойгоор хэллээ. 

	Билиг, Чадалыгаа үнсэж зүг зүгт мэхийн ард олондоо ёслоод, зандалчин руу явж очжээ. 

	Цуст Халзаныг Билиг рүү ойртоод очихоор нь:

	— Битгий ал! гэж хүмүүс хашхиралдав. Энэ үеэр хар үүл хамаг дэлхийг бүрхэв. Сар гарахын өмнө ямар байдаг вэ, тийм л харанхуй бөгөөд нам гүм боллоо. Цуст Халзан алман сүхний царсан ишнээс аваад далайтал тэнгэрт цахилгаан цахиж, чих дүлийрэм дуу хадаж, үүл ярагдан үүлний цоорхойн нарны гэрэлд бөөн гал бууж байхыг хүмүүс үзжээ. 

	Цөм газарт сунан уналаа. Хүмүүс толгой өндийлгөн харвал тэнгэр урьдын адил цэлмэж нар гарч байв. Цуст Халзан тэр газраа зэвхий царайлан зогсох боловч түүний хоёр гар тасарсан байлаа. Хоёр гар нь алман сүхний ишнээс атгаастай хэвээр хөлийн нь хавьд хэвтэнэ. 

	Тэр хүн хоёр гараа хэвтэж байхыг хараад авахаар бөхийснөө бариад авах гаргүй болсноо сая мэджээ.

	Билиг, Чадал хоёр ард олны нэгэн адил бөөн гал бууж ирсэн тэнгэрийн зүг харна. 

	Олны дотроос сахлаа газар унжуулсан өндөр наст нэгэн өвгөн гарч ирээд ах дүү хоёрт хандан; 

	— Та хоёр жаргах нарны зүг явцгаа. Их ч явж мэднэ, бага ч явж мэднэ. Тэгээд зам хоёр тийшээ салах болно. Ах нь баруун тийшээ, дүү нь зүүн тийшээ эргээд яваарай гэж хэлжээ. 

	Өвгөн энэ үгийг хэлээд том шуудайг газар тавьж түүнийхээ дотроос хатаасан бяслаг, ааруул, борц, нэг бортого тараг гарган ах дүү хоёрт аян замын хүнс болгон өглөө. Билиг, Чадал хоёр ард олонтой салах ёс гүйцэтгээд заасан зүг рүү явж одлоо. 

	Өвгөн, хааны зарц нар тийш хандан: 

	— Та нар хоёр гөлөг алаад, зүрхийг нь авч ордонд хүргэж өг гэлээ. 

	Тэр ёсоор болгон өгчээ. Чичрэн булгилах хоёр зүрхийг Баяр хараад орноосоо босон харайх нь өвчин тэр дорхноо эдгэсэн мэт ажээ. 

	Алтан тахиа байхгүй, бүх хаанчлал түүнийх боллоо гэж шуламс боджээ. Баяр долоо хоног дуулж бүжиглэв. Хаан Бямбаа алтан тахиа, алаг хоёр үрээ, өөрийн нь хаан болгосон ард түмнээ мартжээ. Хаан нэгэн удаа унтахаар завдан байгаад, эхнэрийн нь нүд тун хурц болсныг хараад толгойтой үе нь арзасхийх шиг болжээ. 

	Баяр шүдээ хавирахад амнаас нь оч бутарна. 

	— Чи яагаа вэ? гэж Бямбаа өндийж ирээд эхнэрээсээ асуув. 

	Бямбаа айж сандарсандаа эрүү ам нь нийлэхгүй дагжин чичирнэ. 

	— Юу ч болоогүй гэж Баяр инээмсэглэн хэлэв. 

	Шуламс эм Баяр, энэ үдэш алтан тахианы амьсгааг сонссон ажээ. Шуламс тэр дорхноо Цуст Халзаныг дуудлаа. Зандалчин нарын ахлагч айж эмээсээр хүрч ирэв. Түүний хоёр гарын оронд мухар тайрдас байхыг хараад:

	— Чи хааны зарлигийг биелүүлсэн үү, үгүй юу? Үнэнээ хэл! гэж Баяр асуулаа. 

	Цуст Халзан талбай дээр болсон бүх явдлыг түүнд нэгд нэггүй ярьж өглөө. 

	Шуламс эм цаг алдахгүйн тулд тэр даруйдаа оргосон хоёр хүүгийн хойноос нэхэн оджээ. 

	Яалаа гэж түүний санаснаар болох вэ дээ! Хоёр хүүхэд хэдийнээ арилаад өгсөн байлаа.

	Ах дүү хоёр ийм янзтай явсан гэнэ. Өндөр настай өвгөн гаргаж өгсний дараа Билиг, Чадал хоёр явж явж ядраад нар шингэхийн алдад амрахаар суужээ. Тэгтэл тэр хоёрын өмнө цасан морьтой, цасан биетэй хүн гарч ирээд салхи исгэрэх дуун гаргаж,

	— Хүүхдүүд минь амрах цаг биш. Надтай сундал, дөхүүлж өгье гэж хэлэв. Билэг урд нь Чадал хойно нь сундлав. Морь салхинаас хурдан нисэн одлоо. Тэд тал, хөндий, уул хад, гол мөрөн, тэнгис далай дээгүүр нисэн өнгөрчээ. Хэчнээн өдөр ниссэнийг бүү мэд, нэг мэдэхэд цасан хүн морио зогсоож;

	— За та нар одоо өөрсдөө явцгаа гээд алга болов. Ах дүү хоёр цаашаа явжээ. Явж явж хоёр тийшээ салсан салаа зам дээр очжээ:

	— За бид хоёр салах цаг боллоо гэж Билиг уйтгарлан хэллээ. 

	Ах дүү хоёр тэврэлдэн үнсэлдэж, хоёр тийшээ салж явжээ. Билиг баруун тийшээ эргэн явав. Замдаа төрсөн нутаг өөлдийнхөө орныг санан дурсана. Бас ирээдүйн амьдрал нь юу болдог бол гэж бодно. Өмнөөс нь сэрүүн салхи сэр сэр үлээж өндөр өвсийг найгуулах бөгөөд жигүүртэн шувуу жиргэлдэн тоглоно. Тэв тэгшхэн тал нутаг цэлийн харагдана. Нүхнээсээ гарсан зурам гозойж суугаад, Билэг өөд гайхан харах нь:

	— Манай энэ нутагт харийн юун хүн яваа юм бол? гэх мэт. Гэнэт бөөн тоос гарч ирэхийг хүү харлаа. Тоос ойртсоор л байв. Тэгж байтал хажуугаар нь хүрэн зээрд морь хуй салхи мэт хурдлан өнгөрөв. Хорхой нь хүрсэн Билиг морины хойноос харлаа. Морины хойноос хоёр хурдан хүн хөөж явжээ. 

	— Та нар чинь юун улс вэ? Наадах чинь юун морь вэ? гэж Билиг тэднээс асууж:

	— Бид ухаан ихт, найман зуун наст Шомбо хааны албат нар байна. Манай хаан орондоо суух ёстой хүнийг хүлээгээд нэг жил дээсэн дөрөөн дээр байна. Манай хааны мэргэнийг хэлбэл: Өндгийг нь хараад хар юм уу эсвэл цагаан тахиа гаргасан гээд эхийг нь зааж чаддаг юм. Өндгийг хараад үүнээс эр охин тахианы аль нь гарах бас ямар өнгийн өд сөд ургахыг хэлж чадна. Хурдан хүн энэ бүхнийг ярьж байтал хүрэн зээрд, унасан эзэнгүй эргэн давхиж өнгөрөв. Тэгснээ тэдний дэргэд ирж, Билиг рүү харан үүрсэж, дөрвөн туурайгаараа ээлжлэн газар цавчилж гал бутруулан зогсоход:

	«Энэ бол Ухаан гэдэг морь, найман зуун наст Шомбогийн халааг авах хүнийг эрээд давхиж яваа юм» гэж хурдан хүн хэллээ. 

	— Чи тэр хүн нь биш биз? гэж хоёр дахь хурдан хүн асуужээ. 

	Билиг морь луу явж очоод мяндсан дэлээс нь шүүрэн авч үсрэн мордов. Морь хурдлан давхихад хоёр хурдан хүн хоцролгүй гүйнэ. 

	Билигийн өмнө гайхалтай сайхан хот харагдав. Хотын төв дунд алтан оройтой ордон сүндэрлэжээ. Морь ордны өмнөх талбай дээр шууд давхин очлоо. Хүмүүс түүнийг энд хүлээж байсан юм байжээ. Морь хүн хоёрыг хараад

	— Манай шинэ хаан мандтугай! гэж бүгдээрээ хашхиралдав. Хоёр хурдан хүн Билигийг ордонд оруулжээ. Хаан ширээн дээр найман зуун наст өвгөн хаан Шомбо зүүрмэглэн сууж байжээ. Хаан хэтэрхий их ярьдаг учраас түүний хэлийг уруултай нь бариад оёчихсон байв. Үг хэлэх бүрдээ тамирдаж хүчээ бардаг байж. Хоёр хурдан хүн хаанд ойртон очиж, түүний зовхийг үзэмжит алтан тэвхээр тэвхдээд, цэцэн өвгөний хэлийг оёсон торгон утсыг болгоомжтойгоор огтлов. Өвгөн Шомбо хүмүүс ирснийг хараад:

	— Ертөнцөд болох ёстой юм бүхэн ёсоор болох ёстой гэж хэлэв. 

	— Таны зөв гэж нэг дэх хурдан хүн хэлээд хааны чихэнд мөнгөн чагнуур шургуулж:

	— «Ухаан» гэдэг морины сонгож авсан хүн энэ байна гэж хэлэв. 

	— Аа тийм вий, энэ чинь Шараг хааны охин Булган, ард олноор сонгогдсон хаан Бямбаа хоёрын хүү байна! Алтан тахианы толгой залгисан Билиг миний өмнө зогсож байна. Эдний хаант улсыг Баяр гэдэг шуламс эм захирч байгаа юм. Энэ чинь Билиг байна, Билиг байна! гэж найман зуун наст өвгөн яаран хэлсний учир нь бол яриаг нь дуусгалгүй зогсоочихно гэж эмээснээс болсон ажээ. 

	Билиг, өвгөний цэцнийг гайхан биширч байлаа. 

	— За би одоо сэтгэл тайван үхэж болно. Ертөнцөд болох ёстой юм бүхэн зүй зохисоороо л болох ёстой учраас болж байна. 

	Хэрэв зуун жилийн өмнө юу байсан, зуун жилийн дараа юу болохыг авч үзвэл... гээд хаан Шомбо яриагаа эхлэв. 

	Гэвч түүний яриаг дуусгуулсангүй, учир нь гэвэл өндөр настай мэргэн өвгөчүүл энэ хааны адил цөм олон юм ярих дуртай билээ. Хоёр хурдан хүн зовхины нь тэвхийг авч, торгон утсаар хэлийг уруултай нь барьж оёв. Тэгтэл хаан бодлогод автагдан дуугүй болов. 

	Билиг, Шомбо хааныд долоон долоо дөчин ес хоног суугаад өвгөний адил ухаант, илтэд мэдэгч болжээ. Шомбо хаан орондоо суух хүнийг олж аваад үүрд нойрссон ажээ. Учир нь гэвэл: Талийгаачийн олонтоо хэлдэг ёсоор энэ явдал тохиолдох ёстой байжээ. 

	Билиг хаан боллоо. Одоо бид Чадалынхаа хувь заяаны талаар ярья. 

	Чадал, ах Билигээсээ салж зүүн тийшээ явжээ. Долоон долоо дөчин ес хоног яваад, гадаад далайн эрэгт хүрэлцэн очиж, далбагар навчтай өтгөн модон дунд үл таних нэг хааны ордон байхыг харжээ.

	— Бидний өмнө харагдаж байгаа энэ ордон хэний ордон бэ? гэж Чадал уртын урт ноостой хонь туугаад, өөдөөсөө ирж явсан хүүхдээс асуусан гэнэ. 

	Хүү харь газраас яваа хүнийг сонирхон харах зуураа:

	— Хаан Дамдины орд харш гэж хариуллаа. 

	Чадал олон хоног юм идээгүй явсан учир хоол унд өгөх магадгүй гэж бодоод очихоор шийджээ. Түүнтэй ордны үүдэнд хааны арван найман настай охин дайралдав. Сайхан залууг харан гайхаж сандарсан тэр охин золтой л бүдрээд уначихсангүй. Тэр ч байтугай «сайн байна уу?» гэж ерийн нэг мэнд ч мэдэж чадалгүй аман дотроо шивгэнэжээ. 

	Хааны зарц нар Чадалыг оруулж, амттай тарган зоог барив. 

	Хаан Дамдины Тост гэгч нэрт охин, хүнийг нэвт харж чаддаг зарц охиноо даруй дуудан ирүүлсэн гэнэ. 

	— Энэ залуу яагаад ийм сайхан байгааг мэд! гэж түүнд хатагтай тушаав. 

	Зарц охин зочныг сайтар ажиглан хараад, түүн дотор ийм гуа сайхныг цацруулах шидтэй алтан тахианы савар байна гэж шинжилжээ. 

	Зарц охин буцаж ирээд үзсэн харснаа хатагтайд хэлэв.

	— Ирсэн зочныг хүндэтгэн найр наадам хийж, арз өгч согтоогоод унахаар нь өмхий шарилжаар утах хэрэгтэй. Тэгэхээр алтан тахианыхаа савраар нулимах болно. Та түүнийг аваад залгивал сайхан охин болно гэж зарц эмэгтэй зөвлөв. 

	Бүхнийг ёсоор хийжээ. Ухаан алдсан Чадалыг ордноос гаргаж, гадаад далайн хүн амьтангүй эрэг дээр ганцаарыг нь хаяжээ. 

	Чадал ухаан ороод хаа байгаагаа ойлгож ядна. 

	Тэрээр хэчнээн уйтгарлаж хэчнээн гунивч ямар нэг газар явахаас өөр аргагүй болжээ. Хэд хоног яваад төдий л өндөргүй нэгэн булшны дэргэд ширүүхэн маргаж буй гурван хүнтэй дайралджээ. Чадалыг хараад маргалдагч гурван маш их баярлав. Тэд нэг залуугийн малгай, таяг, хивс гурвыг хулгайлаад, түүнийгээ хувааснаа ярилаа. 

	— Энэ бол минийх гэж тэдний нэг нь хажуудаа байгаа малгай руу заав. 

	— Энэ миний таяг гэж нөгөө нэг нь таяг руу заалаа. 

	— Энэ миний хивс гэж бас нэг нь хивс рүү заажээ. 

	— Хэрэв миний малгай өмсвөл... гэж нэг дэх хүн хэллээ. 

	— Хэрэв миний таягаар цохивол... гэж нөгөө нэг нь хэлэв. 

	— ... Миний хивсээр гэж гурав дахь хүн хэллээ.

	— ... Дуртай газраа агшин зуур хүрч болно гэж гурвуулаа нэг зэрэг хэлэв.

	— Бид гурвын хамгийн ахмад нь би, тийм учраас энэ хоёр надад таяг, хивсээ өгөх ёстой. Чи бидний учрыг ялган салгаж өг гэж нэг дэх хүн хэллээ. 

	— Ах нь ч гомдохгүй, дүү ч гомдохгүй учир насны хувьд дундах надад малгай хивс хоёрыг эд нар өгөх ёстой гэж хоёр дахь хүн хэллээ. 

	— Хивс нисдэг учраас, энэ хоёр малгай, таягаа надад өгөх ёстой гэж гурав дахь хүн хэллээ. 

	Чадал үүнийг сонсоод:

	— Та нарын маргааныг таслахад хэцүү байна. Та гурав булшийг тойроод, гүйгээд ир! Хэн түрүүлсэн чинь энэ гурван юмаа аваарай гэж хэлэв. 

	— За бодож үзэцгээе гэж маргагчид хариулжээ. «Би энэ хоёроос ах юм тэгэхээр түрүүлж гүйгээд ирэх байх» гэж хамгийн ахмад нь боджээ. «Энэ хөгшин нөгөө нь залуу учраас надаас хоцорно. Тэгэхээр би түрүүлнэ» гэж хоёр дахь хүн боджээ. «Би хоёулаас нь залуу. Миний хөл хөнгөн, би түрүүлнэ» гэж гурав дахь хүн боджээ.

	— Бид зөвшөөрч байна! гэж хэлээд маргасан гурав булш тойрон хар хурдаараа гүйв. Энэ үед Чадал малгайг өмсөж, таяг бариад, хивс дээр зогсоод: «Намайг хаан Дамдины охины өрөөнд хүргэж өг!» гэж хэлээд таягаараа хивсэн дээр тогшив. 

	Чадал «Намайг аваачдаг болов уу?» гэж бодож амжаагүй байтал унтаж байгаа Тостын өмнө зогсож байлаа. 

	Тэгэхээр нь Тостыг хивсэн дээрээ өргөж тавиад:

	— Хивс минь намайг далайн тэртээ эрэгт хүргэж өг гэж шивгэнэн, хэлээд таягаараа тогшив, Хивс хүн амьтан оршдоггүй гадаад далайн цаад эрэг дээр буув. Лут их давлагаа хадан цохиог мөргөөд буцаж байлаа. 

	Навчит өндөр мод учиргүй сүртэй шуугина. Чадал хуурай шар навчийг цуглуулан одоо хүртэл сэрээгүй байгаа Тостыг түүн дээрээ тавилаа. Том царсны хонгилд хивс, таяг, малгайгаа нууж, дараа нь мөчир хугалан овоохой бариад Тостыг сэрээв. Тост нүдээ нээж алтан тахианыхаа саврыг түүнд булаалгасан залуу, түүний өмнө зогсож байхыг хараад ихэд гайхжээ. Хэрэв чи хар санахаа больж, миний эхнэр болохыг зөвшөөрвөл чамайг эцэг эхэд чинь хүргэж өгнө. Үгүй гэвэл эндээ суух болно доо. Араатан амьтнаас хамгаалахын тулд хуурай түлээ түүж, гал түл гэж Чадал хэллээ. Ингээд тэд далайн эргийн хүн амьтангүй газар оршин суух болжээ. Чадал өөртөө нум сум, жад хийж авлаа. Маргааш нь овоохойноосоо төдий л холгүй, нэг гахай алав. Тост махыг нь чанаад, оройн хоолон дээр:

	— Чи намайг яаж энд авчирсан юм бэ? гэж асуужээ. 

	Чадал дуугарсангүй. 

	Хэд хоногийн дараа Чадал ойд гараад залуу буга намнаж ирэв. Оройн хоолны дараа Тост:

	— Чи намайг яаж энд авчирсан юм бэ? гэж дахин асуув. 

	Чадал хариу хэлсэнгүй. 

	Тост нулимсаа мэлтэлзүүлэн байж:

	— Чи авгайгаа болгох гэх юм, тэгсэн мөртөө надад итгэхгүй юм. Ингэж амьдарсан дорхноо усанд орж үхсэн дээр! гэж хэлээд далайн зүг гүйжээ. Ингэхээр нь Чадал яаж авчирснаа, шидэт гурван юмаа хаана нууснаа хэлжээ.

	Чадал өглөө босоод харвал овоохойд нь Тост байхгүй, нум сум жадыг нь хугалаад хаячихсан байлаа. Тэрээр хивс, малгай, таягаа нуусан царс модны зүг гүйн очвол тэдгээр зүйлс нь бас алга болсон байв. Тост мэхэлжээ гэдгийг Чадал тэр даруйхан ойлголоо. Чадал далайн эрэг рүү гүйж очоод, эргийн чулуу мөргөх давлагааг харан гомдолтойгоор уйлан байснаа муужран унав. Энэ үеэр түүний дээгүүр хэрээ, дэгдээхэйн хамт нисэж өнгөрлөө. 

	— Бид их удаан нислээ. Би өлсөж байна. Энд нэг үхсэн хүн харагдана, бууя гэж хэрээний дэгдээхэй хэллээ. 

	Хэрээ доошоо газар луу харж, хэвтэж буй хүнийг ажиглан ажиглан харснаа:

	— Хэрэв энэ хүн үхсэн байвал хоёулаа хадан чулууны мөнхийн рашаан авчраад, шүршиж амь оруулах ёстой сон гэж хэлэв. 

	— Яагаад тэр вэ? гэж дэгдээхэй асуув. 

	— Чамайг нисэж чадахгүй модны мөчрөөс уначхаад байхад чинь амийг чинь аварсан хүн байна гэж хэрээ хэлжээ.

	— Одоо энэ яагаад байгаа юм бэ?

	— Энэ хүн гурван чухал зүйлээ алдаад, далайг хэрхэн гатлахаа мэдэхгүй уйтгарлаж хэвтэнэ. Хажуу дахь алимын модноосоо хар алим авч идээд илжиг болон хувирч далайг сэлж гарах, улаан алимыг тасалж идээд дахин хүн болж хувирахаа мэдэхгүй хэвтэж байна гэв. 

	Чадал, хэрээ түүний хүүхэд хоёрын яриаг сонсоод босож алимын модны зүг гүйн очоод хар, улаан алим олныг тастан авлаа. 

	Хар алим идэж илжиг болон хувирч, далайг туулахаар сэлэн оров. Нөгөө эрэгт очоод, улаан алимыг идээд хуучин байдалдаа оржээ. Чадал далайн эрэг дээр худгаас ус авч яваа охиныг харжээ. Чадал шимтэй улаан алимыг хоёр алган дээрээ ээлжлэн хаялсаар охинд ойртон очив. 

	— Сайхан залуу минь алимаасаа өгөөч гэж охин гуйлаа. 

	— Энэ бол жирийн алим биш. Энэ бол гуа сайхны алим, нэг үмхсэн хүн тэр дорхноо сайхан болно гэж Чадал хариулжээ. Чи ордондоо очоод язгууртан угсаатай дөчин охин авчир. Би та нарыг цөмийг чинь сайхан болгож өгье гэж амлав. 

	Охин усаа мартаж ордны зүг хар хурдаараа гүйжээ. Охин ордонд очоод, худгийн дэргэд сонссон зүйлээ найз нартаа хэлбэл сайхан болох саналтай нэг зуун дөчин охин гарчээ. Гэтэл Хаан Дамдины охин Тост:

	— Язгууртны охид сайхан байх ёстой! гэж хэлээд үерхдэг гучин есөн охиноо ялган авч өөрөө дөч дэх нь болов. Охид худаг дээр хүрч очлоо. Чадал тэдэнд хандаж:

	— Гуа сайхан болох хүсэлтэй хүн бүр нүдээ аниад, аманд чинь хийсэн алимаас хазаад ав гэж хэллээ. 

	Бүх охид баяртайяа инээлдэн нүдээ анив. Чадал бүгдэд хар алимаас хазуулсан чинь бүх охид илжиг болон хувирчээ. Ингээд Чадал, ах Билигийнхээ байгаа газрын зүг явлаа. 

	Орой нь Дамдины хаант улс даяар үймж сандрав. Хаан тэргүүтэй ихэс дээдэс охидоо эрж эхэллээ. Худаг руу дөчин охин очиж явааг хүмүүс харсан гэх боловч түүний дэргэд дөчин охин илжиг өрөвдөлтэйеэ орилно. Хаан болоод түүний шадар бараа бологчид нөгөө илжигнүүдийг унаад, алга болчихсон охидоо эрэх эрэлд мордов. Эцсэн илжигнүүд явж чадахаа бараг болиход ташуурын сур тас няс бууна. 

	Эрэл сурал ямар ч үр дүнд хүрсэнгүй... Хаан Дамдин зэргэлдээ орших, улсын хаан алдарт илтэд мэдэгч Билигтэд элч илгээж, өөрийн охин болон алга болсон дөчин охиныг эрж олоход тусалж гай зовлонгоос ангижруулахыг гуйх болжээ.

	Хаан Дамдины элч зарлага ихээхэн бэлэг сэлттэйгээр Билигийн ордонд хүрч очих үеэр Билигийн төрсөн дүү Чадал айлчлан ирээд өөрийн зовлон зүдүүрээ ярьж суув. 

	— Манай хаанд тохиолдсон гай гамшгийг арилгахад тусалж үзээч, гээд элч, зарлага тохиолдсон хэрэг явдлын тухай ярилаа. 

	— Танай хааны ордонд хүний гурван юм байна. Тэр гурван юмыг над авчирч өгөхөөс нааш танай охид олдохгүй гэж Билиг элчид хэлжээ. 

	Элч буцаж хариад Билигийн хэлсэн үгийг хаандаа уламжлав. Охидыг олоход хивс, таяг, малгай гурав саад болж байна гэж хаан Дамдин тэр дорхноо ойлгожээ. Тэгээд нөгөө гурван юмыг Билигт илгээв. 

	— Далайн эрэг дээр байдаг худгийн дэргэд дөчин илжиг бэлчиж бий. Тэднийг нааш нь туугаад ирвэл охид олдох болно гэж илтэд мэдэгч Билигт хэллээ. 

	Түдэлгүй дөчин илжгийг туугаад иржээ. Чадал тэдний дундуур явж Тостыг олж шонгоос уяад, өмхий шарилжаар утаж эхлэв. Илжиг алтан тахианы саврыг нулиман гаргаж хаялаа.

	Чадал саврыг авч угаагаад залгив. Тэгээд бүх илжгэнд улаан алим өгөхөд цөм охид болон хувирчээ. Дараа нь охидыг Дамдины хаант улсад хүргэж өглөө. Ах дүү хоёр амьдралынхаа тухай, эцгийнхээ тухай маш их ярьжээ. 

	— Ирээдүйг зөгнөгч номд эцэг нь эрх ямбандаа ташуурч, шуламс Баярын мэдэлд олон жил байна. Гэвч тэр шуламс дарагдана гэж бичсэнийг Билиг Чадалд хэлжээ. 

	Энэ шөнө Чадал аймшигт зүүд зүүдэлжээ. Тэрээр өөлдийн оронд хаан, эцэг Бямбаагийн өндөр чулуун хана хэрэмтэй орд харшийг зүүдэлжээ. Далайн гүн ёроол мэт хана хэрмийн цаанаас эцэг Бямбаа нь хоёр гараа сарвайлган өргөсөн, өндөр том хүн болж үзэгджээ. Чадал үүнийгээ Билигт хэлэв. 

	— Чиний зүүдээр бол манай эх орон гай гамшигт нэрвэгдээд, чи бид хоёрыг хүсэн дуудаж байна. Одоо чи бид хоёрын хүүхэд ахуй цаг өнгөрч, чадалтай эрс болжээ гэж илтэд мэдэгч Билиг хэлжээ. 

	Билиг, Чадал хоёр хивсэн дээр суув. Билиг шуламсыг хүйс тэмтэрдэг хоёр ирт илдээ авлаа. 

	— Бид хоёрыг Хадан Чулуутын хавцалд хүргэ гэж Чадал шивгэнэж, таягаараа тогшив. 

	Хөвд өвсөнд дарагдсан цэнхэвтэр хадны дундуур мөнхийн рашаан гялтганан тууз мэт хөврөн хоржигноно. Билиг, Чадал хоёр хивсэндээ багтахын чинээгээр рашаан авч төрөлх өөлд нутгаа зорин нисжээ. Тэд хаан Бямбаагийн танигдахаа бараг больсон ордны дэргэд буужээ. Алтан орой нь зэвд идэгдсэн төмөр болжээ.

	Солонгын өнгө адил туяаран байдаг будаг нь халцарсан байв. Ордныг тойрон байсан олон цагаан сайхан байшингийн оронд өмхий шарилж, өтгөн лууль ургасан, овгор төвгөр чулуу болжээ. 

	Билиг, Чадал хоёр төрсөн эх орноо ийнхүү үгүйрэн хоосорсныг үзээд тун их гашуудан уйлав. Гэвч төрсөн нутгийн овгор чулуу, өмхий шарилжийн эхүүн үнэр, хүсэж хүлээсэн газар нутаг, эх нутгаа санасан ах дүү хоёрын сэтгэлд их л таатай байв. Билиг, Чадал хоёр эртнээс танил алс тэртээг харан, нэлээд удаан дуугүй зогсов. 

	— Бид алтан тахианыхаа зүрхийг олох хэрэгтэй байна гээд Билиг гэнэт хэлэв. 

	— Би одоо олоод ирье гээд Чадал эвдэрхий балгасын зүг гүйн одлоо. Бүх эвдэрхий балгаснууд хоорондоо адил ажээ. Хотын гудамж талбайг чимэглэж байсан ногоон мод ялзарсан хожуул болон хувирчээ. Гэтэл овгор чулуун дотор хатсан луулийн ишний завсар дөнгөж саяхан дэлгэрээд нарны зүг гараа сарвайх адил дэлбээгээ босгосон хурц өнгийн том алтан зул цэцэг байхыг Чадал олж харав. Чадал ийм сайхан цэцгийг ер нь үзээгүй байжээ. Ойртож очвол сайхан алтан зул цэцгээс зөөлөн хөг аялгуу гарахыг Чадал сонсжээ. Тэр хөг аялгуу үл мэдэг уйтгартай боловч хүний мөрөөдөл мэт баясгалантай, өөртөө татах чадалтай ажээ. Чадал цэцэг рүү гүйн очиж:

	— Энд байна, энд байна! гэж хашхирав. 

	Чадал цэцгийг үндэстэй нь болгоомжлон авч өөр газар суулгав. Цэцэг байсан газар доор алтан тахианы зүрхтэй мөнөөхөн мөнгөн хайрцгаа байхыг харжээ. Мөнгөн хайрцгийг зэргэлдээ ургах царс модны үндэс ороосон мэт түүнд санагджээ. Тэр нь үндэс биш шүдлэн бугын эврээр хийсэн баясгалант амьдралын дууг намуухан дуулдаг шидэт бүрээ бишгүүр байжээ. 

	Билиг, Чадал хоёр мөнгөн хайрцгийг нээмэгц булгилах алтан зүрхийг олж харжээ. Тэд гэдэс дотроос толгой савар хоёрыг гаргаж хайрцагт хийж мөнхийн рашаанаар шүршжээ. Тэднийг харж байхад мөнгөн хайрцаг дотроос алтан тахиа гарч ирээд, галт далавчаа дэрвэн нарийхан дуугаар: 

	— Алдарт ах дүү хоёр сайн байна уу? гэв. 

	— Бидний аз жаргал болсон чи минь сайн байна уу? гэж Билиг, Чадал хоёр хариу мэндлээд: — Бид яах ёстой болж байна? Мэргэн алтан тахиа минь зөвлөж өгөөч гэж тэд дорхноо гуйлаа. 

	— Та нар чинь шуламсуудыг дардаг хоёр ирт шидэт илдтэй яваа биз дээ? гэж алтан тахиа товчхон өгүүлэв. 

	Билиг, Чадал хоёр зөвлөсөн үгийг нь довтол гэсэн уриа гэж ойлгоод, хаан эцэг Бямбаагийнхаа ордны зүг явлаа. Тэд дөнгөж сэрээд, ан гөрөөндөө гарахаар завдан буй хатангийн өрөөний хаалган дээр хүрч очив. 

	— Яасан жигтэй үнэр вэ! Яасан хачин үнэр вэ? гэж ах дүү хоёрын үнэрийг авсан шуламс хэллээ.

	Хаан Бямбаа сөөнгөдүү хоолойгоор:

	— Надад л юм үнэртэхгүй юм гэж хэллээ. 

	— Чи унтаж бай! гэж хатан зандрав. 

	Чадал хаалга онгойлгож, Билиг босго алхмагц шуламс Баяр ган хошуугаа гозойлгон тэдний зүг довтоллоо. Билиг илдээ далайж, түүний хошууг тас цавчлаа. Шуламс тэр дороо алга болж ган хошуу нь хулгана болон хувираад хаалганы завсраар орохыг оролджээ. Тэгтэл Билиг хулганыг илдийн үзүүрээр нэвт сүлбэж шалтай нь хадаж, илдээ өрөм мэт эргүүлжээ. Тас нясхийх чимээ гарч, хөх оч гялалзана. Хулгана хөөж, ган хошуутай бор сарьсан далавчтай, хүн царайтай муухай том амьтан болов. Тэр том амьтан шидэт илдийн үзүүрээр нэвт сүлбүүлээд хөлбөрч байснаа хөдлөхөө болилоо. 

	Хаан Бямбаа энэ бүх байдлыг гайхан харж байв. Хаан хоёр дахь авгай авснаасаа хойш хэтэрхий их таргалж гэдэс нь өвдгөө хүртэл унжжээ. Хөл нь богинохон тайрдас мэт харагдах тул явахдаа жоргонох болов. Хамар нүд хоёр нь тарган нүүрэнд нь улам шигдэж оржээ. Хэрэв яаж ийгээд ордныхоо хашаанаас гардаг сан бол түүнийг хэн ч танимааргүй хүн болжээ. Тэрээр «Би тушааж байна» «Хонгор Баяр минь» гэхээс өөр үг яриаг бараг мартжээ. Тэрээр харж байгаа боловч нүдэн дээр нь энэ болж байгаа зүйл зүүд үү, эсвэл үнэн үү гэж ялган мэдэхгүй байлаа. 

	Билиг, Чадал хоёр эцгээ, мөн шалан дээрээс ёолон босож ирээд эргэн тойрноо гайхан харж байгаа муухай охин руу зэвүүцсэн янзтай харна. 

	— Хүүе би яасан удаан унтчихав аа!.. Одоо яадаг билээ, үхэр минь хаана байна? гэж хэлээд, охин үүд рүү гүйх гэтэл нэг хөл нь богино учраас тэр дорхноо шургаж таварцаглаж унав. 

	Хаан Бямбаа айсан янзтай түүнийг нүд салгалгүй харж:

	— Тонил! тонил! тонил! хэмээн шивгэнэнэ. Тэгснээ: — Чи хэн байна вэ? Чиний нэр хэн гэдэг вэ? Ордонд яаж орж ирсэн юм бэ? гэж Бямбаа асуултыг хойно хойноос нь угсруулан тавина. 

	— Би үхэрчин Баяр байна. Би хаан Бямбын хатан болоод, олон жил хамт сууж байна гэж зүүдлээд одоо хүртэл сэрж чадахгүй байна гэж охин сөөнгөдүү хоолойгоор хариуллаа. 

	— Та нар чинь юун улс вэ? гэж хаан Билиг, Чадал хоёроос асуув. 

	— Хүүхдүүд чинь байна гэж гунигтайхан хариуллаа. 

	— Энэ чинь миний эхнэр Баяр уу гээд, хаан муухай царайт охин руу зааснаа, — Та хоёр миний хөвгүүд үү? гэж асуув.

	— Та нарын өмнө байгаа юм чинь юу вэ? гэж хаан илдэнд сүлбүүлэн хэвтэж буй муухай амьтныг асуулаа.

	— Энэ танай эхнэр байсан хүн. Энэ чинь шуламс эм гэж ах дүү хоёр хариулав. Хаан Бямбаагийн толгойн эргээ аажмаар гарч эхлэв. Тэрээр бүх юмны учрыг ойлгож бөөн бөөн нулимс унаган, хуучин ордныхоо ханыг доргитол эхэр татан чанга гэгч нь уйлжээ. Билиг, Чадал хоёр муухай том амьтныг хэсэглэн хэрчиж хаяад, дахин амилуулахгүй гэж шатааж орхилоо. 

	Хаан Бямбаа тэр хоёрын хажууд уруу царайлан зогсоно. Тэр ичсэндээ хүүхдүүдийнхээ царай харж чадахгүй байв. Шуламсын биеийг сүүлчийн хэсэг таван зуу дахь хэсэг нь шатаж дуусах үеэр хаврын сайхан салхи үлээж, дэлхий ертөнц санаа амар амьсгалах дууг хоёр хүү сонссон ажээ. Энэ бол эх дэлхийн маань амьсгал байжээ. Дараа нь гунан бугын эврээр хийсэн бүрээ бишгүүрийн эгшиглэх хөг аялгуу ах дүү хоёрт сонсогдлоо. 

	— Чи дуулж байна уу? гэж Билиг инээмсэглэн Чадалаасаа асуув. 

	— Сонсож байна гэж Чадал сэтгэл догдлон хариулав. Бүрээ бишгүүрийн дуу улам чангарсаар байлаа. Шуламсаас чөлөөлөгдсөн өөлдийн орон даяр хөгжөөнт аялгууны түрэх дуун уулын голын бургилах урсгал мэт шуугин хүрхрэх ажээ.

	Энэ сайхан дуу далдын хүчээр Билиг, Чадал хоёрын гараас хөтлөн алтан тахиа үлдээсэн намхавтар ухаагийн хяр дээр авчрав. Билиг, Чадал хоёр ухаад ойртох тутам харагдсан бүхэн гайхал төрүүлнэ. Ухаагийн орой дээр хүний ой тойнд ормооргүй үзэсгэлэнт охин зогсож байв. Алтан туузаар шаглаж хийсэн нимгэн торгон дээл нь цэнхэр хөх огторгуйг зүйж оёсон мэт харагдана. Охины уруул шидэт бишгүүрийн хуван соруулд наалдаж савхан цагаан хуруугаараа танан товчнуудыг сэлгүүлэн дарах ажээ. Түүний дэргэд урд хоёр хөлөөрөө ээлжлэн газар цавчилсан морьдыг зуузайдан барьсан алтан мөнгөн хуяг дуулгатай зориг шийдэмгий хоёр баатар байж ядан зогсоно. Охин, Билиг, Чадал хоёрыг хараад бишгүүрээ хоёр баатрын нэгэнд бариулж тэдний өмнөөс угтан бууж ирлээ. Өөлдийн орон даяар жаргалтай амьдрал эхэлсэн тухай, ирээдүйд бүр ч их жаргалтай амьдрах тухай уянгат дуу үргэлжлэн цуурайтна. Энэ дуунд өөлдийн орон сөнөөгүй, шуламсад дийлдэхгүй гэж дуулна. Цайлган цагаан сэтгэл нь тунгалаг хурц нүдэнд нь тодорсон урьхан хонгор бүсгүй баяртайяа инээмсэглэж, нэлээд ичиж эмээсэн бололтой ах дүү хоёрыг ухаагийн орой өөд дагуулан очиж:

	— Энэ бол миний ах нар гэж нөгөө баатруудаа заав.

	— Таны ах нартай уулзсандаа баяртай байна гээд Билиг, Чадал хоёр ийш тийшээ харж, алтан тахиагаа эрж байв. 

	— Алтан тахиа хаана байна вэ? Бид түүнийг энд орхиод явсан юм сан гэж ах дүү хоёр хэллээ. 

	— Алтан тахиа чинь би байна гэж үзэсгэлэн төгөлдөр охин хэлээд: «Олон мянган жилийн урьд юмыг «миний» «чиний» гэж булаацалдаж байгаагүй тэр үед дэлхий ертөнцөд маань шуламсууд бууж ирсэн юм. Тэд үхэл, үгүйрэл хоёрыг авчирчээ. Шуламсууд хүмүүсийг эрхэндээ оруулж, тэднийг хар хорон санаатай амьтан болгох гэсэн юм. Тэгэхээр нь би хоёр ахтайгаа нийлэн, шуламтай тэмцэж устгахыг андгайлсан юм. Аливаа муу юм гэрэл гэгээнээс айдаг учир би хурц гэрлийг цацруулагч алтан тахиа болж, их ах минь урт цагаан сахалтай өвгөн болж, бага ах маань цасан хүн болсон билээ. Эцсийн таван зуун шуламсыг та нар дарсны дараа одоо бид жинхэнэ дүрээ оллоо» гээд охин яриагаа дуусгалаа. 

	— За! хэвтэж амарцгаа гэж охин ах дүү нартаа хэллээ. 

	Билиг, Чадал хоёр гараа дэрлэн унтахаар хэвтэв. Тэдний орой дээр алс холын гайхамшигт одод гялалзана. Шидэт бишгүүр сайхан дуугаа аялсаар байна. Маргааш өглөө нь ах дүү нар тансаг гоё харш дотор сэрсэндээ их гайхжээ. 

	— Бид хаана байна? гэж бие биеэсээ тэд асуув. 

	Билиг, Чадал хоёрыг харшийн гадаа гарахад огторгуйд наран мандаж, хаанаас гараад ирснийг бүү мэд улс гүрний өнцөг булан бүрээс олон мянган өөлдүүд цугларсан байв. Хүмүүс бишгүүрийн дуудлагаар нэгэн шөнийн дотор бий болсон орд харш руу газрын гав, нүх агуй, эрэг ганганаас гарч тасралтгүй цувна. 

	Энэ үед үзэсгэлэн төгөлдөр охин ах дүү нараа хүлээн зогсож байв.

	— Та хоёр нэг нэг бортого мөнхийн рашаан авч нэг чинь нар жаргах зүгт, нөгөө чинь нар мандах зүгт өргөгтүн! Дахин нэг нэг бортого рашаан авч урд хойд зүгт өргө! гэж Билиг, Чадал хоёрт охин хэллээ. 

	Тэр хоёр үүнийг ёсоор гүйцэтгэлээ. Эрт урьд Баяр шуламст хорлогдож үхсэн олон мянган хүн амь орж, дөрвөн зүгээс хуран цугларав. Тэдний дотор зуун наст цэцэн өвгөн Мөнхөө ирж явлаа. 

	— Дахин зүг зүгт нэг нэг бортого мөнхийн рашаан цацагтун гэж охин гуйжээ. Билиг, Чадал хоёр мөнхийн рашааныг дөрвөн зүг найман зовхист дахин цацав. Тэгтэл нуга тал ногоорон, ой мод ургаж, хонь мал майлсаар, үхэр мал мөөрсөөр, адуу мал янцгаасаар, тэмээн сүрэг буйлсаар бэлчээрийн зүг цувлаа. 

	Сэргэн мандсан ард олон энэ гайхамшигт үзэгдлийг гайхан харна. 

	— Та нар юмыг «чиний», «миний» гэж булаацалдахгүй, эвтэй найрамдалтай амьдрах уу? гэж охин хүмүүсээс асуув. 

	Бүгдээрээ "Тэгнэ ээ!" гэж хариулж газар дэлхийд эв найрамдлын дуу цуурайтлаа. Хүмүүс гэнэт хөдөлж хойшоо түрж ухрав. Хаан Бямбаа хуучин ордны зүгээс тэдэнд ойртож явахыг Билиг, Чадал хоёр харлаа. 

	— Бидэнд хаан хэрэггүй гэж хүмүүс хашхиралдлаа. 

	Хаан Бямбаа сөхрөн залбирч:

	— Намайг уучлагтун! Би хүн амьтангүй зэлүүд цөлд явъя, намайг өршөөгтүн! гэж уйлав. Бүгд дув дуугүй зогсоно. 

	Хаан Бямбаа босож дөрвөн зүг мэхийн ёслоод богинохон хөлөө жоргонуулан холдож одлоо. Холдох тусам улам улам бага болж харагдах бөгөөд сүүл сүүлдээ жижигхэн цох болоод бараа тасрав. Урдын байгуулсан гавьяаг нь үнэлж ард түмний дэвшүүлсэн хаан Бямбаа дэвшсэн хойноо биеэ тоож, олон түмнээ мартсан учир ийнхүү алга болох хувь тавилантай болсон байжээ. Харин Өөлдийн орон урьд урьдаас улам жаргалтай амьдрах болсон гэнэ ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Хэвлэлийн тооцооны хуудас 3,36. 

	 

	Хэвлэсэн тоо 6000. 

	 

	БНМАУ Ардын Боловсролын Яам. 

	Улаанбаатар, Худалдааны гудамж 13. 

	 

	Д. Сүхбаатарын нэрэмжит Хэвлэлийн Комбинатад хэвлэв. 

	Улаанбаатар Д. Сүхбаатарын талбай, 2. 

